
ХАЛЫҚ АҚЫНЫ ӘБДІҒАЛИ САРИЕВТІҢ ӘДЕБИ МҰРАСЫ

Аңдатпа. Мақалада халық ақыны Әбдіғали Сариевтің әдеби мұрасының жинақталуы, жариялануы, 
жүйеленуі қатарлы мәселелер қарастырылған. 

Өткен ғасырдағы халық ақындары шығармашылығының халқымыздың рухани өмірінде ала-
тын орны туралы айтылып та, жазылып та келді. Алайда кеңестік тәртіптің кесірінен әдебиетіміз тек 
біржақты көрініс алып, көбінде саяси көзқарастардың ығында кетті. Еліміздің әр түкпіріндегі кейбір 
халық ақындары мен олардың шығармашылығы танымал тұлғалардың тасасында қалып қойғандықтан, 
олар туралы іргелі зерттеулер жүргізіліп, еңбектері ғылыми айналымға түсті деп айта алмаймыз. Дәл 
осындай халық ақындарының бірі және бірегейі – Әбдіғали Сариев. 

Сүйінбайдың сарқыты, Жамбылдың шәкірті Әбдіғали Сариев отты өлеңдерімен ел көңілінен шыға 
білген халық ақындарының бірі. Екей руынан шыққан көзі ашық, көкірегі ояу, көңілі даңғыл суырыпсал-
ма ақындар жырлаған батырлар жырын, шығыс қиссаларын, Сүйінбайдың айтыстарын және ел арасына 
кеңінен тараған аңыз-әңгімелерді, мақал-мәтелдерді, әзіл-оспақтарды, жұмбақтарды құлағына құйып, 
көкірегіне түйіп, жаттап өсті. Есейгенде Жамбылдың қасында жүріп, ақындық өнерінен үлгі алып, 
айтқанын тыңдап, ақыл-кеңесіне ден қойды. Қай кезеңде де ақындардың қоғамдағы атқарар қызметінің 
ерекше болғаны белгілі. Алайда осы ақындарға тән суырып-салмалылық қасиет ортақ болғанымен, 
ақындық өнер де түрлі мектептерге бөлінеді. Сондай-ақ ақындардың амал-тәсілдері әр түрлі. Мысалы, 
Арқа ақындық мектебі, Сыр бойының ақындық мектебі, Батыс ақындық мектебі. Осылардың қатарында 
ақындық, жыршылық және айтыс өнерінде өзіндік өрнегін қалыптастырған Жетісу ақындық мектебінің 
де орны ерекше. Жетісу ақындық мектебінін пайда болып, қалыптасуы кезеңдерінде көптеген жауһар 
жырлы ақындар кезең-кезімен келіп отырған.

Кілт сөздер: мұра, ақын, жанр, айтыс, ақын, жыршы, дәстүр, қолжазба.

Кіріспе. ХХ ғасыр қазақ поэзиясында елеулі орын алатын, өзін қалыптастырған 
әдеби ортаның бет-бейнесінен, бітім-болмысынан мол хабар берерлік Жетісу өңірінен 
шыққан халық ақыны Әбдіғали Сариевтің әдеби мұрасы нақты зерттеліп, ғылыми 
айналымға түскен емес. Оның да өзіндік себептері бар. Жыр алыбы Жамбылдың 
шәкірті болған Әбдіғали Сариевтің шығармашылық мұрасы өз кезеңінде ғылыми 
қауымның назарына аса ілікпей, ақын шығармалары тек қана сол кездегі кезекті га-
зет басылымдарында ғана жарық көріп тұрды да, ақын өлеңдері жайлы бірді-екілі 
шолу мақалалар ғана жарық көрген. Алайда он алты жасынан өлең жаза бастаған 
ақынның артында екі жүзге жуық өлең, оннан аса поэма, алты айтысы қалған. Осы 
айтыстарының ішіндегі екі айтысының, яғни «Әбдіғали мен Қасымханның айты-
сы» және «Әбдіғали мен Молдабайдың айтысы» деген екі айтыстың қолжазбалары 
М.О.Әуезов атындағы Әдебиет және өнер институтының қолжазба қорына өткізілгені 
туралы дерек бар да, қолжазбалар жоқ. Біз Әбдіғали Сариев шығармашылығы мүлде 
тасада қалды деуден аулақпыз. Ақынның көзі тірісінде де, өмірден өткеннен кейін 

де шығармалары еленіп, ескеріліп, сол кездегі мерзімді басылымдарда жарияланып 
тұрды. 

Әке мұрасын жинап, жариялауда көп еңбектенген ақынның қызы Шайым-
хан Сариева өткен ғасырдың 70-жылдарынан бастап ақын шығармаларын жи-
нап, жүйелеуге кіріскен. Туындыларды хронологиялық тәртіппен ретке келтірген. 
Бұл жөнінде ақынның қызы: «1976 жылы соңында қалған бай мұрасы негізінде 
әкеміздің шағын кітапшасын көпшілікке ұсындық. Сондай-ақ ақынның туғанына 
жетпіс бес, сексен жыл толуы Республикалық баспасөзде кеңінен аталды: мақалалар, 
ғылыми-зерттеулер жарияланды, радио мен теледидардан хабарлар берілді. Осыған 
қарамастан Әбдіғали Сариевтің әдеби мұрасы жұртшылыққа әлі де толық жеткен 
жоқ» ( Сариев: 1988: 8), – дейді.

Шайымхан Сариева «Әке аманаты» атты мақаласында: «Менің әкем – 
Қазақстанның халық ақыны Әбдіғали Сариев – 1900 жылы Алматы облысы, Жам-
был ауданы, Қарақыстақ ауылында дүниеге келді. Әкесі Сары 1917 жылы, шешесі 
Сәлиха 1922 жылы қайтыс болады. Бабам Нұрымбет Текестегі ұйғырлардан бір 
тақия тары әкеліп, Қарақыстақ өзенінің суын бұрып, осы жерге еккен екен... Өзеннің 
бекітілген жері «Бұрған» аталыпты. Әкем Кеңес дәуіріне дейін осы өңірге аты әйгілі 
Шалтабай байдың малын бағып, ептеп егін салып күн көріпті. 1919 жылы ескіше, 
кейін латынша хат танып, мойынсеріктің, артельдің есепшісі, жергілікті советтің 
хатшысы болады. Жаппай коллективтендіру кезінде құрылған Бұрған колхозында 
елді ұйымдастыруға атсалысады. «Тілші», «Социялистік Қазақстан» газеттерінің 
штаттан тыс тілшісі бола жүріп, 1934 жылы СССР Жазушылар одағының мүшелігіне 
өтеді. Ауданда қолына тиген әр түрлі қызметтерді атқара жүріп, 64 жасында дүние 
салады», – деп жазады. 

Материалдар мен әдістер. Зерттеу жұмысының материалы ретінде ақынның 
М.О.Әуезовт атындағы Әдебиет және өнер институтының қолжазбалар қорындағы 
197, 198-бумалардағы ақынның араб әрпінде жазылған және кирилл әрпінде ма-
шинкада терілген 460 бетке жуық өлеңдері сақталған. Сондай-ақ, Орталық Ғылыми 
кітапхананың қолжазбалар қорында 833, 1112, 1036, 1011, 586, 152, 414 сияқты шиф-
рлармен белгіленген бумалардағы  қолжазба мұралары, сонымен бірге Үмбетәлі 
Кәрібаев мұражайынан табылған қолжазбалар, отбасылық мұрағат негізге алынды. 
Әбдіғали Сариев мұрасын зерттеу барысында ақын өлеңдерінің жарық көрген ба-
сылымдарына қарай отырып, жинақтарындағы шығармалар қолжазба нұсқаларымен 
салыстырылып қарастырылады. Ақын шығармаларының тақырыптық, стилдік ерек-
шеліктеріне ғылыми талдау жасалады. Әбдіғали Сариевке дейін Жетісу жерінде өткен 
суырыпсалма ақындардың шығармаларымен сабақтастығы, дәстүр жалғастығы тал-
данады. 

Зерттеу нәтижесі. Нәтижеде ақынның сирек қорларда сақталған қолжазба 
мұралары мен қызы Шайымхан Сариеваның берген дереккөздері, сонымен қатар 
ақынның 2017 жылы жарық көрген үш томдық өлеңдер жинағына негіз болған 
Үмбетәлі Кәрібаев мұражайынан табылған ақын өлеңдері қайта қолға алынып, басқа 
да жарық көрген жинақтарымен текстологиялық салыстырулар жүргізіліп, бұрын 
басылмаған өлеңдері мен айтыстарын жарыққа шығару арқылы ақын мұрасына 
тыңнан түрен салынып, ғылыми көпшілікпен қауышуға мүмкіндік алады. 

Талқылануы. Әбдіғали – халықшыл ақын. Өзі өмір сүрген кезеңдегі бұқара 
халықтың тұрмыс-тіршілігін, жай-күйін өлеңдеріне арқау етті. Қоғамның көрінісін, 
заман тынысын дөп басып суреттей білген. «Мынадай тарих дерекнамаларына на-
зар аударайық: В.Г.Белинский әдебиеттегі халықтық деген қағиданың тура мағыналы 
және түйінді, түбегейлі ұғымы бар екенін айтады. Орыстың халық жырлары, ертегілері 
сол халықтың бастан кешкен күндерін, ел есінен кетпейтін қиын-қыстау кезеңдерді 
терең бейнелегенімен еңбекші бұқара тірлігінің барлық саласын, бүкіл болмысын 
жан-жақты суреттеп, ұлттық сезімді, ұлттық рухты түйіндеп беру дәрежесінде қызмет 
атқара алған жоқ. Халық жырының, халық тұрмысының қаз-қалпындағы сурет-сары-
нын, кескін-көрінісін көптің көкейіне қонымды қып айтып беретін ақындар болады. 
Ондай ақындарды тура мағынасындағы халық ақыны деп атап, Белинский мысалға 
А.Кольцовты келтірген» (Қазақ әдебиетінің тарихы, 1964:357). Әбдіғали Сариевтің 
бойында да дәл осы Белинский айтқан халық ақындарына тән қасиеттердің түгелі 
бар десек артық айтқандық болмас. Біз оны ақынның халық өмірі туралы жазған кез 
келген өлеңінен анық аңғара аламыз. Мысалы ақын «Адамда тұрмыс қарасам» деген 
мына бір өлеңінде: 

Адамда тұрмыс қарасам,
Кейде төмен, кейде өр.
Жаман жақсы болмайды,
Үлде менен бүлде бер.
Көкіректе сәуле жоқ,
Ақылсыз надан не көрер (Сариев, 2020: 41) – деп адам мінезі, болмысы туралы ой 

толғайды. 
Әбдіғали Сариев Кеңестік кезеңдегі социалистік еңбек науқаны мен сол еңбекті 

қыздырған еңбек иелерін де ойынан тыс қалдырған емес. «Заманымыздың шын 
мағынасындағы халық ақындары қатарынан дәуіріміздің озық та өршіл идеяла-
рын, отаншыл ой-күйін, қоғам шындығы мен халқымыздың патриоттық еңбек ек-
пінін, социализм салтанатын кең де келісті жырлап келген Жамбылды, Нұрпейіс 
пен Доскейді, Нұрлыбек пен Нартайды, Иса мен Саяділді, Үмбетәлі мен Төлеуді, 
Болман мен Нұрқанды, Есдәулет пен Сәттіғұлды, тағы сол секілділерді көреміз. 
Бүгінгі замандағы халық поэзиясының ең таңдаулы үлгілерін жасап отырған осы 
типтес халық ақындары» (Қазақ әдебиетінің тарихы, 1964: 369). Әбдіғали Сариев те 
жоғарыдағы аталған ақындардың қатарында социялистік дәуірдің бейнесін шалқар 
шабытпен жырлаған ақын. Біз оны ақынның «Шопан», «Аңшылар», «Бригадирге», 
«Запқозға», «Ұсталарға», «Есепшіге», «Пермеге» т.б. сияқты өлеңдерінен көре ала-
мыз. Мысалы «Запқозға» деген мына бір өлеңінде:

Запқоз болсаң колхозға,
Сайманыңды қамдағын.
Дөңгелегін қайқайтпай,
Жаса жөндеп арбаның.
Барлық сайман өзіңде,
Түгел санап алғаның, – (Сариев, 2020: 187) деп завхоздың өз жұмысына қалай адал 

болу керектігі жайында ақындық кеңесін айтады. Осы тектес көптеген өлеңдерінде 

де ақын қоғамдық өмірдің тыныс-тіршілігін әдемі бейнелеп, еңбекшілерді ынталан-
дырып, шабыт беріп отырған. 

Әбдіғали Сариев – өмір өзгерістерін, тарихи оқиғаларды шапшаң сезініп, 
көкірейіне түйіп, әп-сәтте өлең етіп құрастыратын суырыпсалма ақын. Қай 
тақырыптан болса да қиналмай шыға білетін ақын кез келген тапбермеде өз ойын 
өлеңмен өрнектей білген. М.Әуезов суырыпсалма ақындарды «қынаптан қылыш 
суырғандай жалт еткіш, өткір өнер иесі, – деп бағалаған, – айтысқа шеберлік – жал-
пы ақындық өнерінің, тіпті барлық әдебиет өнерінің өзгеше бір биік белгісі. Шабыты 
келген ақпа ақын бабындағы аш қыранға меңзес. Томағасын тартқанда алғыр қыран 
бар өңірді сәтте көріп, шолып өтіп, қимылдаған шөп басын, қыбыр еткен тышқан 
жүрісін, қылт етіп бұққан түлкі түгін лезде шалып қалғандай, айтыс ағымындағы 
ақпа ақын да сондайлық көмескіні көргіш, бұлдырды білгіш болмақшы. Бұл қасиет 
ақынға оңай оралмайды. Ол шын ақпа ақын өнеріне бейім болған күнде де ұзақ сонар 
сын кешіп, сан сайыста сілкісе жүріп, сан рет жаға жыртып, тон тоздырып барып же-
теді» (Әуезов, 1959: 360) деп сипаттаса, жазушы Сәбит Мұқанов «Айтыс және ақын» 
атты мақаласында нағыз ақындар жайлы: «...қазақ тұрмысының жағдайында жазба 
әдебиет тумаған кезде ақынға «ақын» деген атақ әперетін ең басты поэзия «айтыс» 
болған. Ақын болу үшін ақынға өзінің ақындық күшін көп алдында таныту керек, 
«жеке шауып, жүйрік болмайды!», «ақындығын таныту үшін ақын болғысы келген 
адам бұрын ақын боп танылған біреумен ақындығын жарыстырып, көптің сынына 
түседі. Егер осы жарыста көптің сынына толса, оған көпшілік ақындық тағады да, 
сынға толмаса, ақын деп танымайды» (Мұқанов, 1942: 4), – деген бағасын береді. 
Қос жазушының суырыпсалма ақындарының табиғаты туралы айтқан осы бір сипат-
тамаларын Әбдіғали Сариевтің де бойынан табу қиын емес. Ақын өзінің Сәндібала, 
Кенен, Қасымхан сияқты азулы ақындармен өткізген жыр додаларында нағыз талант 
иесі екенін дәлелдеп берген. Мысалы Әбіғали мен Сәндібаланың айтысының мына 
бір үзіндісіне қарайты болсақ:

Сәндібала:           
Шорқақтап бал шекердей сөз шыға ма,
Көруге қара тастан көз шыға ма?
Ақылсыз – мен, ақылды өзің болдың,
Ей, жазған ақылдыдан ез шыға ма?
Ішінде жігіттердің сен бір тентек,
Асылды қорқытқанмен жез шыға ма?
Алтындай тұлабойым толған өлең,
Ақын да бір жас бала сөз ұға ма?
Әбдіғали:
Алтынның ел ішінде құны қымбат,
Өлеңді, Сәндібала, айтшы шындап.
Бағасын алтын-жездің айыра біл,
Көпшілік екеуімізді отыр тыңдап.
Тасындай диірменнің біздің өлең,
Сөйлейсің білместіктен сөзді құрғақ.
«Байтал шауып бәйге алмас» деген сөз бар,

Отырсың өзіңді-өзің сонша бұлдап,– деп сөз қағыстырған тұстары бар. Дәл осы 
бір үзіндіден-ақ Әбдіғалидің тосыннан келген сұраққа тосылмастан дөп басып жауап 
қайтара білетін алғыр ақын екенін көре аламыз. 

Әбдіғали Сариев – ұлтттық әдебиетіміздің асыл мұрасы саналатын жыр-дастан-
дарды жаттап, ел арасына таратып, насихаттаған ақын. Бұл жалпы халық ақындарына 
тән ортақ ерекшелік деуге де болады. «Халық ақындарына тән тағы бір ерек қасиет 
– үлкен пішімдегі эпикалық жырлардың туып, жасалып қалыптаса бастағандығы. 
Әрине, эпикалық шығармалардың бәрі бірдей желілі дастан, уақиғалы поэма бо-
луы шарт емес. Ерлік күрестің, жеңімпаздық даңқтың дабылы шағын толғау, қысқа 
жырларда да қағылуы мүмкін. Тіпті алмастай өткір ақындық серпілудің өзінде 
батырлықтың бар бедері бадырая көрінеді. Эпикалық поэзияның негізі – желілі жыр, 
көлемді дастан, сюжетті поэмалар екені анық» (Қазақ әдебиетінің тарихы, 1964: 376). 

Әбдіғали Сариев те дәл осындай шытырман оқиғалы, желілі сюжетті дастандар-
ды жаттап, жиналған топта айтып, халық жадына сіңіруге өз үлесін қосқан ақындар 
қатарында. Ақын түрлі тақырыпта дастан, поэмалар жазып қалдырған. Бұл рет-
те ақынның ел бірлігін, тыныш тірлігін нысанаға ала отырып жазған «Қарасай», 
«Сұраншы батыр», «Алатау», «Асу», «Алғадай» поэмаларын да айтуға болады. 
Коллективтендіру кезеңінің шытырман оқиғасына құрылған «Бір колхозда», өндіріс 
тақырыбына арналған «Қарғалы», «Халықтар достығы», ұлттар ынтымағын бейне-
лейтін дастандары ақын шабытының жан-жақты, күрделі екендігін дәлелдейді. Мұның 
мәні ақынның тарихи шындықты жақсы білетінін, ізденімпаздығын, әлеуметтік мәні 
бар жайларды күн тәртібіне қоя білетіндігін көрсетеді. Мысалы, «Қарасай» дастанын-
да қалмақтармен шайқасын, «Асу» поэмасында Ресейге өз еркімен қосылған Жетісу 
қазақтарының өмірін суреттесе, «Алатау майданында» қазақтар мен қырғыздардың 
1916 жылғы патшаға қарсы халық азаттық қозғалысын тартымды баяндайды. Ал 
«Алғадайда» Жамбылдың ұлы Алғадайдың Ұлы отан соғысындағы ерлігін жыр-
лайды және бұлардың эпостық сарында, халық ауыз әдебиетінің үлгісінің негізінде 
қағазға түсірілген құнды мұралар екені анық байқалады. Ғасырлық өмірінің сексен 
бесін өлеңмен өткізген, халықтың асыл мұрасын бойына сіңіріп бүгінге жеткізген 
Жамбылдың қай жырын оқысаң да нағыз жырауға тән суырып салмалық, ойшылдық, 
турашылдық сипаттары  аңғарылады (Мурсалимова, 2021).

Кеңестiк идеaлогияғa қaншaмa қaйшы келгенмен, aйтыс, шежiрешiлiк дәстүр, 
aңыз-әңгiмелер, т.б. жaнрлaр рyхaни мұрaлaрымыздың өзге де түрлерi сияқты өз 
жaлғaсын тayып, жинaлып отырды. Себебi бұл құнды жәдiгер – aтa-бaбaлaр aмaнaт-
тaп кеткен тұтaс бiр ұлттың өмiр жолы, сaн ғaсырлық тaрихнaмaсы. Бiрaқ қырaғы 
сaясaт мұрaлaрымыздың жaриялaнyынa, зерттелyiне қарсы болды, жиырмaдaн aстaм 
бyмaдa жинaқтaлғaн шежiрелер ұзaқ жылдaр бойы aтaлғaн қорлaрдa жaтып қaлды 
(Салтакова, 2021).

Қорытынды. Өз заманында талай азулы ақындармен айтысып, ел тілегі жо-
лында тайсалмаған Әбдіғали Сариев – сөз құдіретін жанына серік ете білген ақын. 
Әбдіғалидың кез келген айтысында өмір шындығы тартыс арқауы болып, ел-жұрт, 
ағайын-туған, бауырлар татулығы, ел-жер мәселесі сөз болып жатса, енді бірде өмір, 
тұрмыс, тәлім-тәрбие, адамгершілік қоса-қабат басты нысанасына айналды.

Халық ақыны Әбдіғали Сариев өзінің үздіксіз ізденіс үстінде жүретін 
еңбекқорлығы мен ұстаздан алған тәлімін ақындық өмірінде сенімді серігі ете білген 
алғырлығының, сонымен бірге атадан дарыған тума талантты бойына дарыта білген 
зеректігінің арқасында ақындық өнердің қай соқпағында жүрсе де жол таба білетін 
сәулелі ақын екенін көрсете білді. Жетісу төңірегіндегі арыдан жалғасып келе жатқан 
ақындық сабақтастықты сәтті жалғастыра білген ақын ретінде Әбідғали мұрасын әлі 
зерттей түсіп, барынша ғылыми айналымға енгізу керек. 

Литературное наследие народного поэта Абдигали Сариева

Аннотация. Уже много сказано и написано о роли творчества народных поэтов прошлого века в 
духовной жизни нашего народа. К сожалению, из-за советской идеологии литература того времени 
получила лишь одностороннее направление и была более политически мотивированной. Многие на-
родные поэты, писатели из разных уголков нашей страны остались в тени известных личностей и их 
произведения доселе никому неизвестные. Также нет информации, что проведены или ведутся фунда-
ментальные исследования, и что их труды вошли в научный оборот. Абдигали Сариев является одним из 
таких уникальных народных поэтов Абдыгали Сариев, ученик почетного Суюнбая и ученик Жамбыла, 
является одним из самых популярных народных поэтов, который своими огненными стихами располо-
жил к себе внимание и любовь народа. Запоминал и заучивал наизусть просвещенные, наполненные 
особым светом героические песни, восточные сказки, айтысы Суюнбая и народные легенды, послови-
цы, поговорки, анекдоты, шутки с намеками в исполнении непредубежденных и простодушных поэтов 
племени Екей. Став взрослым, он находился рядом с Жамбылом, следовал его примеру, прислушивался 
к его словам, советам.

С древних времен поэты всегда играли особую роль в обществе. Несмотря на то, что у поэтов много 
общего, поэтическое искусство делится на разные школы. Также, у каждого поэта есть своеобразные 
подходы, методы. В период формирования данной поэтической школы Жетысу время от времени при-
езжали многие мастера поэзии.

The literary heritage of the folk poet Аbdigali Sariyev

Abstract. It has been said and written about the role of the creativity of folk poets of the last century in the spiritual 
life of our people. However, due to the Soviet regime our literature has become more one-sided and politically 
motivated in many cases. Since some folk poets from different parts of our country and their works remain in 
the shade of celebrities, we have no detail on fundamental research has been conducted about them and no detail 
if their works have been introduced into scientific circulation. Abdigali Sariev is one of such unique folk poets. 
Abdygali Sariyev, a disciple of honourable Suyunbay and a pupil of Zhambyl was one of the 
most popular folk poets who attracted the attention and love of people with his fiery verses. He 
memorized and learned by heart the enlightened heroic songs, oriental tales, aitys by Suyunbai and 
folk legends, proverbs, sayings, riddles that performed by open-minded and ingenuous poets of 

Ekey tribe. As an adult, he was close to Zhambyl, followed his poetic art, focused on his advices. 
Since ancient times, poets have always played a special role in society. Although poets have a lot in common the 
art of poetry is divided into different schools. Also, it should be noted that each poet has a distinctive approach, 
methods. Among them the Zhetysu poetic school can be noted, which has its own style in the art of poetry, song 
and aytis. During the period of its formation many masters of poetry came to visit.

Keywords: heritage, poet, genre, aitys, poet, narrator (of folk tales), tradition, manuscript.

